
My offer, dank aan God

Met watter gesindheid
gee ek my offer vandag?

Skrifoordenking
2 Kor. 9:1-15 en Ef. 4:28

Uit die Ou en Nuwe Testament leer ons dat
dankbaarheid ‘n groot rol speel in die lewens
van die volk van God. Die Hebreeuse woord
vir dank het dieselfde stamwoord as loof en
prys en die Griekse woord vir dank is verbind
met genade. Dankbaarheid het dus in die
Bybelse tale te doen met lofprysing aan God
vir genade. Die Bybel leer dat dankbaarheid
die antwoord is wat die mens verskuldig is
op die genade van God: die skepping van die
mens, die wêreld en die onderhouding
daarvan (Matt. 14:19). Klem word gelê op die
mens wat sy dankbaarheid aan God moet
bewys vir die goedheid van God wat veral
duidelik word in sy barmhartigheid teenoor
sondige mense (Ps. 106:1).

Dankbaarheid word afgebeeld as die
ingesteldheid van die hart. Uit hierdie
ingesteldheid ontspring opregte optrede wat
die mens steeds nader aan God bring en hom
God se heil laat sien (Ps. 50:23).
Dankbaarheid is op verskillende maniere
bewys. Een van die voorgeskrewe wyses was
deur offergawes. Die woord offer kom weer
van die Latynse woord offere wat beteken
‘om aan te bied’. Die dankoffer verwys dus
na wat aangebied is vir dankbaarheid. So ‘n
offer het alleen waarde voor God gehad indien
die gesindheid van die offeraar teenoor God
reg was (1 Sam. 15:22; Jes. 1:11-13; Jer.
7:21-23; Amos 5:21-26 en Heb. 11:4). Dit was
verder die gelowige se taak om te voorsien
in die instandhouding van die erediens (Num.
18:8 en 31; Deut. 18:1-4; 1 Kor. 9:14; Luk.
10:7), sodat God se eer gehandhaaf word
(Mal. 1:6-14).

In die Bybelse tyd bring die offeraar dus
sy offer na die Huis van die Here uit
dankbaarheid. Dit is ‘n offer wat hy bring, met
die wete dat hy die Here daardeur dien en
dank.

Hoe moet dankoffers vandag lyk? Daar is
eerstens ‘n beginsel om te begryp. Psalm
24:1 leer: “Die aarde behoort aan die HERE
en die volheid daarvan, die wêreld en die wat
daarin woon...”. God is as Skepper die ‘alleen
eienaar’ van alles. Ons is net bestuurders van
Sy eiendom. Deuteronomium 6:5 en Matteus
22:36-40 leer steeds dat dankoffers deel is
van ons dankbaarheid en ‘n bewys dat ons
God Iiefhet.

Vandag bring ons natuurlik nie meer diere
as offerandes na God nie. Die bloedige offers
is afgeskaf. Christus se offer was volmaak,
maar lidmate moet steeds hulle dankoffers
afdra aan God. Die Bruid van die Here - dit
is die kerk - moet steeds in haar skoonheid
versorg word. Die Here het dit so bepaal dat
hy met hierdie stoflike offers wat die Iidmate

bring, Sy gemeente instand hou. In die Ou
Testament word die volk van die Here
opgeroep om die priesterdiens instand te hou
met hulle tiendes, eerstelinge en offerandes.
Dit is vandag die plig van die lidmate om deur
hulle dankoffers die stoflike middele daarvoor
te voorsien. Dankoffers is nie liefdadigheid
nie, maar plig.

Soos in die Bybelse tyd is dit steeds ‘n
offer uit dankbaarheid vir God se groot genade
en liefde wat Hy in Christus aan ons bewys
het. Dit is dankbaarheid vir al die stoflike
seëninge wat ons van Hom ontvang. Ons
moet ons dankoffers gee met volle
bereidwilligheid. Paulus sê dat ons dankoffers
nie die karakter moet openbaar van “iets wat
afgepers is nie” (2 Kor. 9:5). Dit moet nie
gegee word “met teensin of uit dwang nie,
want God het die blymoedige gewer lief” (2
Kor 9:7).

Deur my dankoffers wys ek dat die Here
en die sake van die Here die eerste plek in
my lewe inneem. In die praktyk beteken dit
dat my dankoffers die eerste plek in my
maandelikse of jaarlikse begroting moet
inneem en beslis nie die laaste plek soos dit
gebeur het in die tyd van die profeet Maleagi
nie (Mal 1:8,14). Spreuke 3:9,10 leer: “Vereer
die HERE uit jou goed en uit die eerstelinge
van al jou inkomste; dan sal jou skure vol
word van oorvloed en jou parskuipe oorloop
van mos”.

Hoeveel moet ons offer? Die gee van
tiendes van jou inkomste was in die Ou-
Testamentiese tyd verpligtend (Lev. 27:30)
en in die Nuwe Testament is dit nie opgehef
nie. Dit is steeds ‘n goeie skriftuurlike riglyn.
Elkeen moet ook gee volgens sy vermoë en
ooreenkomstig die seëninge wat hy uit die
hand van die Here ontvang (2 Kor. 8:13).
Pasop egter vir te min gee. “Dink daaraan:
wie karig saai, sal karig oes; en wie volop
saai, sal volop oes ...” (2 Kor. 9:6). Dit beteken
dat daar ‘n nou verband en duidelike
verhouding is tussen ons dankoffers vir die
diens van die Here en die seëninge van die
Here vir ons. Toets my hierin sê die Here
(Mal. 3:10-12). Ds. Neil Prinsloo

So sê die Here, HERE

Lees: 2 Kor. 9:1-15 en Ef. 4:28
Teksverse: Ef. 4:28 en

Sondag 42 van die HK

Ons almal weet dat die suksesvolle
bestuur van enige onderneming en
huishouding deeglike en effektiewe
beplanning vereis. Ag, en hieroor is
al baie studie gedoen en boeke
geskryf en tog is daar nog soveel
mislukte pogings. Dit is tog
interessant dat die Here in sy Woord
vir ons die beginsels gee
waarvolgens hierdie beplanning
gedoen moet word. Hy is immers
die Besitter van alle dinge en jy is
sy bestuurder oor die dinge wat Hy
onder jou sorg toevertrou het.
Daarom gee Hy ook self die
beginsels vir jou bestuursbeplanning.
Daar is drie hoofbeginsels waarop
jou beplanning moet rus:
1. Dien God en jou naaste in die

versameling van jou goed;
2. Dien God en jou naaste in die

besit van jou goed;
3. Dien God en jou naaste in die

besteding van jou goed.

1. Dien God en jou naaste in die
versameling van jou goed

Wanneer jy vir jouself besittings
begin bymekaar maak is daar een
groot feit wat jy mee rekening moet
hou en dit is dat alles aan die Here
behoort. So bely Dawid dit in Psalm
24:1 waar hy sê: "Die aarde en alles
wat daar op is, die wêreld en die wat
daarin woon, alles behoort aan die
Here."

Jy is dus in alles van God
afhanklik en dit wat jy verkry is
genadegawes uit God se hand.
Daarom leer Hy ons bid: “Vader gee
ons vandag ons dag se brood”. Dit
is ook waarom jy nie mag steel nie,
maar jy moet alles wat jy nodig het
biddend van Hom verwag en
dankbaar uit sy hand ontvang.

God sorg vir jou, maar Hy sorg
ook vir jou medemens. Daarom mag
jy jou nie aan jou medemens se
besittings vergryp nie, want dan
vergryp jy jou aan God se gawes vir
hom of haar. God verbied diefstal
en roof, omdat jy jou daardeur
vergryp aan die brood wat Hy aan
iemand anders gegee het, maar ook
omdat jy God, as jou Vader wat vir
jou sorg en wat weet wat jy nodig
het voordat jy vra, daardeur minag.
Hy leer jou om met al jou nood in

kinderlike vertroue tot Hom te vlug
en alle goeie gawes uit sy Vaderhand
te verwag.

Maar nou is daar ook baie
verfynde maniere van diefstal en
roof. Daar is metodes waardeur jy
jou naaste se besittings op ‘n listige
manier in die hande kan kry. Wat
selfs nie eers deur die land se wette
verbied word nie en wat selfs 'n skyn
van eerlikheid het.

Voorbeelde hiervan is valse
weegskale en valse indrukke wat in
advertensies geskep word om
mense sover te kry om iets te koop
wat hulle nie nodig het nie en
wanneer jy inligting oor die gebreke
van 'n item van die kopers weerhou.
Die werktuigkundige lewer afskeep
herstelwerk, sodat die kliënt moet
betaal vir iets wat nie ontvang is nie.
Fynskrif op kontrakte veroorsaak dat
mense onder 'n wanindruk gebring
word en so van sy besittings beroof
word.

Werkgewers wat swak salarisse
betaal en so hulle werkers beroof
van dit wat hulle toekom. Lui
werknemers kry weer geld wat hulle
nie verdien nie en beroof so hulle
werkgewers. Ook deur dobbelary en
woekerwins word mense ryk deur
die verlies van 'n ander.

God wil hê dat jy deur eerlike
harde werk jou besittings moet
versamel. So moet jy as herskepte
mens deur Jesus Christus, God se
beeld vertoon in jou werk en die
versameling van jou goed. God werk
nie tot jou nadeel nie, maar tot jou
voordeel. Daarom moet jy ook werk
tot voordeel van jou naaste. “Jy moet
die belange van jou naaste waar jy
kan en mag, bevorder en hom so
behandel soos jy wil hê die mense
jou moet behandel” (Son.42:111).

Dink daaraan: jou werk, jou
salaris en al jou besittings is gawes
wat God uit genade aan jou sorg
toevertrou. Jy mag nie jou naaste
benadeel om jouself te verryk nie.
Dit is diefstal. Jy moet in die
versameling van jou goed die eer
van God en die voordeel van jou
naaste soek. Daarom moet die doel
van jou arbeid in die eerste plek
wees om, uit dankbaarheid vir God
se genade, iets te hê om aan Hom
te offer en in die tweede plek om
iets te hê om jou gesin mee te
versorg en in die derde plek om iets
te hê om aan die armes te gee.

2. Dien God en jou naaste in die
besit van jou goed

Jy weet dat alles wat jy het aan die
Here behoort, ook jyself. So bely
Dawid dit in Psalm 24:1. God het in
die begin aan die mens die opdrag
gegee om die aarde te bewerk en
te bewaak. Jy is dus deur God as
bestuurder oor sy eiendom
aangestel en daarom moet jy ook al
jou besittings hanteer as God se
eiendom.

Dawid vra in Psalm 119:7
berymd: "Wat besit ek hier op aarde,
wat is daar wat aan my behoort?"
En Paulus skryf aan die Korintiërs:
“Want wie trek jou voor? En wat het
jy wat jy nie ontvang het nie? En as
jy dit ontvang het, waarom roem jy
asof jy dit nie ontvang het nie?” (1
Kor. 4:7).

Jy moet dus weet dat alles wat
jy besit eintlik aan God behoort en
dat God jou aangestel het as sy
bestuurder en as sy bestuurder sal
jy eenmaal aan Hom verantwoording
moet doen. Dit is die belangrike feit
waarmee jy rekening moet hou in
die bestuur van jou goed.

Jy mag dus nie vernielsugtig
wees of met jou besittings maak wat
jy wil nie, maar jy moet in alles altyd
vra: "Hoe kan ek God die beste deur
my besittings dien?" Wie besef dat
dit wat hy besit van God af kom en
steeds God se eiendom bly, maar
net aan sy sorg toevertrou is, sal nie
vernielsugtig wees nie, maar alles
wat hy het, oppas en versorg.

God verbied in die agste gebod
alle vernielsug, verkwisting en
misbruik van sy gawes. Vernielsug
is wanneer jy nie jou eie, sowel as
jou medemens se besittings
respekteer en mooi oppas nie, maar
dit verniel en rof hanteer.

Verkwisting is wanneer jy jou
geld mors op onnodige dinge en nie
jou gesin behoorlik versorg nie; nie
iets afsonder as dankoffer vir God
en as liefdegawe vir die armes nie;
of jou oorskiet vir God en die armes
gee.

Misbruik is wanneer jy jou geld
spandeer op dinge wat sonde is soos
in dobbelmasjiene of op
omkoopgeskenke, ongeoorloofde
leesstof, slegte films, slegte musiek
en dergelike dinge. Onthou: wat jy
het, het jy van God ontvang en jy
mag nie die gawes wat God aan jou
gee verniel, mors of misbruik nie.

Dit is diefstal van God se gawes.
Maar net so is dit ook met dit wat
jou medemens het. Dit het hy/sy ook
van God ontvang en omdat dit God
se gawes is moet jy daarvoor respek
hê.

Jy moet God en jou medemens
deur jou besittings dien. God verbied
gierigheid. Iemand wat gierig is
beheer nie sy besittings nie, maar
word daardeur beheer. Hy wil net
altyd meer en meer hê en is nooit
tevrede met wat hy het nie. Wat hy
het is hy ook nie bereid om met
ander te deel nie. Deur gierigheid
verloor 'n mens ook dikwels dit wat
jy gehad het.

God wil hê dat jy in dit wat jy besit
ook sy beeld moet vertoon. God
versorg en beskerm sy skepping en
Hy gee dit aan die mens tot sy
voordeel. So moet jy ook dit wat jy
van God ontvang, beskerm en
versorg en dankbaar gebruik. Jy
moet dit gebruik om in jou eie nood
te voorsien, maar ook om God en
jou naaste daardeur te dien.

3. Dien God en jou naaste deur
die besteding van jou goed

Aan die uitgawe kant van jou
begroting stel God drie belangrike
uitgawes as sleutels tot suksesvolle
bestuur van sy goed wat Hy aan jou
toevertrou het. Dit wat die Here aan
jou gee moet jy in die eerste plek
aanwend ter wille van sy Naam,
d.w.s. vir die uitbreiding van die
koninkryk van God. Jy moet uit
dankbaarheid vir God se sorg, werk
om ‘n dankoffer of liefdesoffer te hê
om aan Hom te gee.

In die tweede plek moet jy dit
gebruik vir die versorging van jou
eie gesin. In die derde plek wil God
sy armes deur jou versorg en
daarom moet jy ook jou inkomste so
beplan dat daar altyd iets vir die
armes sal wees. So moet jy die liefde
van Christus ook deur jou besittings
aan alle mense laat skitter.

God eis dat jy, uit dankbaarheid
vir die gawes wat Hy aan jou gee,
die eerste deel van jou inkomste vir
Hom sal afsonder as 'n dankoffer of
liefdesoffer, sodat daar middele kan
wees waardeur die bediening van
die Woord kan voortgaan. Daarom
sê Paulus dat jy die dankoffer vooraf
in orde moet bring. Jou dankoffer
moet dus bo-aan jou uitgawelys kom,
sodat dit die eerste en beste deel is
wat jy uit dankbaarheid vir God
afsonder. So erken jy God as die
Gewer van alle goeie gawes.

God het sy volk in die Ou
Testament beveel om in Jerusalem
te aanbid en daar hulle offers in die

tempel te bring. Jerusalem was die
hoofstad van die volk van God en
dus ook die stad waaruit die volk
regeer word. Die HERE God is hulle
Koning en die tempel was simbool
van sy Koninklike heiligdom. Daar
was die ark van die verbond as
simbool van sy heilige troon. Dit is
die teken dat God in die midde van
sy volk woon.

Hy is die Bewaker van Israel, wat
wakker is oor sy volk om hulle te
beskerm. Hy is die Vader van Israel
wat hulle uitverkies het om sy volk
te wees en om vir hulle ‘n God te
wees; wat hulle uit niks laat voortkom
het en uit die kloue van die dood
gered het; wat hulle vir Hom
afgesonder het om sy guns en sy
liefde op hulle uit te giet - om vir
hulle ‘n Vader te wees en hulle sy
seuns en dogters.

Daarom moes hulle vir die
feestye na Jerusalem optrek, as volk
na hulle Koning toe, as kinders tot
hulle Vader, om daar hulle God te
gaan ontmoet, om daar hulle dank
aan Hom te offer en te jubel voor sy
aangesig en Hom te aanbid en te
verheerlik as hulle Koning en hulle
God.

Hulle moes uit die eerstelinge
van hulle oes, die beste deel van
hulle opbrengs, saamneem om aan
hulle God te offer uit dank vir sy sorg
en sy liefde en om Hom te eer.
Daardeur het hulle God erken en
bely as die enigste Bron van alles
wat goed is, die Gewer van alle
goeie gawes. Deur hulle offers het
hulle Hom gedank vir sy genade en
seëninge waarmee Hy hulle elke
dag oorlaai.

Hierdie offer was so intiem
persoonlik. Dit was dankoffer na die
maat van elkeen se eie vermoë. Dit
was die uitdrukking van elkeen se
eie persoonlike dankbaarheid en
liefde. Daarvan het die offer ook
getuig, omdat dit offergawe uit die
room van die oes, uit die beste deel
van die aanteel en die vrug was. En
die offer is offer, juis omdat daardie
beste deel uit die stal en uit die
kudde en uit die boord dikwels met
moeite en inspanning saamgedra
en vervoer is.

Die Psalmdigter sing in Psalm 126:
5 en 6: “Die wat met trane saai, sal
met gejubel maai. Hy loop aldeur en
ween en dra die saadkoring; hy sal
sekerlik kom met gejubel en sy
gerwe dra.” Oor die dankoffer skryf
Paulus aan die Korinthiërs: “Maar
dink daaraan: Wie spaarsaamlik
saai, sal ook spaarsaamlik maai; en
wie volop saai, sal ook volop maai.”
(2 Kor. 9:6).  Lees ook Mal. 1:6-14,
3:8-12.

‘n Offer is tog iets wat iets van
jou vat. Iets wat vir jou kosbaar is
wat jy prysgee. Dit vat aan jou en
dit maak seer en jy moet dit van jou
losskeur en jy moet inboet en opoffer.
Dit eis inspanning en moeite en selfs
trane. Maar daarin lê die bittersoet,
want jy doen dit uit liefde, omdat jy
God liefhet. Daarom offer jy met
vreugde, vrywillig, as uitdrukking van
jou dankbaarheid, van jou liefde en
jou toewyding, jou oorgawe, al sny
dit diep in jou lewe in. Jy eer God
met jou beste.

Nou sê Paulus in vers 6: "Wie
min saai, sal ook min oes en wie
baie saai sal ook baie oes." God is
die Gewer van alle goeie gawes en
Hy wil ook ons dankbaarheid en
bereidwilligheid om te offer beloon.
In vers 7 en 8 staan daar geskrywe:
"God het 'n blymoedige gewer lief.
En God het mag om alle genade
oorvloedig oor julle te laat wees,
sodat julle altyd in alle opsigte volop
kan hê en oorvloedig kan wees tot
elke goeie werk."

Jy moet dus jou uitgawelys indeel
in die drie hoofdele nl. jou dankoffer
aan God bo-aan, dan jou gesin en
dan die armes wat God deur jou wil
versorg. “Dan sal Hy wat saad
verskaf aan die saaier, ook brood
verskaf om te eet en julle saad
vermeerder en die vrug van julle
geregtigheid laat toeneem... ."

Wie sy werk as roeping van God
sien en God en sy medemens deur
sy besittings dien, is ryk in God en
sal eendag hoor: "Mooi so goeie en
getroue dienskneg, oor weinig was
jy getrou, oor veel sal Ek jou aanstel.
Gaan in, in die heerlikheid van jou
Here."  Amen.

Ds Marthinus Snyman

Paulus leer dat dankoffers nie onder dwang gegee moet
word nie: “Ek sê dit nie as ‘n bevel nie ...” (2 Kor. 8:8).
Die apostel verklaar die gee van liefdesgawes en plaas
geen druk deur kollektante of ‘kwitansieboek-sielkunde’,
op die Here se kinders nie. “Laat elkeen gee soos hy
in sy hart voorneem, nie met droefheid of uit dwang
nie, want God het ‘n blymoedige gewer lief “(2 Kor.
9:7). Ons moet ons verhouding met God regkry, ons
hart regkry en met die regte gesindheid ons dankoffers
aan God gee.

Ons kerklike bydraes is dankoffers. Dank aan God
vir Sy troue sorg. Nie net aan ons siele nie, maar ook
aan ons liggame. Ons enigste troos in lewe en in sterwe
is immers dat ons nie aan onsself nie, maar aan ons
getroue Saligmaker Jesus Christus behoort
(Heidelbergse Kategismus, vraag 1). Dit is offers omdat
ons iets tasbaars en kosbaars prysgee om ons dank
te betoon.

My dankoffer aan die Here is my erkenning en
belydenis dat alles wat ek het van die Here kom; dat
Hy dit in sy genade aan my gee sonder dat ek iets
daarvan verdien. Daarom gee ek met vreugde en uit
liefde, gewilliglik die beste deel terug as offer van my

dank. Dankbaarheid en liefde is tog sinonieme.
Dit is ‘n gewetensaak vir elke gelowige om dit biddend

met jouself uit te maak hoeveel jy aan God terwille van
die verkondiging van sy Woord gee as dankoffer. Ons
kerklike bydrae of dankoffer openbaar ons as lidmaat
se gesindheid op minstens twee maniere. Bring ons
gereeld ons dankoffers en stem ons bydraes met ons
lewenstyl ooreen? Dink maar aan Jesus se woorde oor
die weduwee wat haar laaste munte in die tempelbus
gegooi het.

Die kerk het net een bron van inkomste en dit is
dankoffers. Die skathuis van Maleagi 3:10 was deel
van die tempel in die Ou Testament. Die kerkgebou in
die Nuwe Testament vervang nie nou die Ou-
Testamentiese tempel nie. Paulus leer ons dat die
Heilige Gees vandag in ons liggame woon wat tempels
van die Heilige God is. Ons dank God met ons
dankoffers vir Sy genade, liefde, vrede en goedheid.
God se groot geskenk was dat Hy Sy seun vir ons
gegee het en ook die Heilige Gees.

God se Woord sê ons tiendes of dan kerklike bydraes
moet na die skatkis gaan. Dit moet onderskei word van
die liefdegawes vir die versorging van die armes waartoe
God ons roep om daardeur sy liefde ook aan mekaar
te betoon. Dankoffers is die bydrae wat ons gee sodat
God se Koninkrykswerk kan voortgaan. Die tabernakel
en die tempel was die plek waarheen die volk hulle
offers na God toe gebring het. Die volk moes hulle
tiendes na die huis van die Here gebring het.

Behalwe die tiendes was daar ook die brandoffers
en ander offers. Vandag sou dit beteken dat ons, ons
dankoffers vir die Here moet gee. Ek moet dit na die
erediens bring waar God sy volk wil ontmoet deur sy
Woord en Gees. Al die ander bydraes en of versoeke
wat daar mag wees, moet dan bo en behalwe ons offer,
aan God wees.

Ons moet nie ander sake ten koste van ons
dankoffers aan God bevoordeel nie. Die kerk, as die
liggaam van Christus, het die verantwoordelikheid om
toe te sien dat ons dankoffers reg en tot eer van die
Here aangewend word en dat daar gefokus word op
die uitdra en uitbreiding van die Koninkryk van God.

Ons is net rentmeesters van alles wat ons Hemelse
Vader vir ons gee, want ons het niks wat ons nie van
God ontvang nie. Al die offers en tiendes wat die Bybel
van praat, is tekens van mense se liefde en toewyding
aan God. Dit staan in die lig van die opdrag in Romeine
12:1, “Ek vermaan julle dan, broeders, by die
ontferminge van God, dat julle jul liggame stel as ‘n
lewende, heilige en aan God welgevallige offer – dit is
julle redelike godsdiens.” Ja, alles wat ek is en het.

As elkeen van ons, ons dankoffers gee met die
beginsel van rentmeesterskap, dan sal ons besef dat
alles wat ons besit ‘n gawe van God is. God misgun
ons nie ons besittings nie, maar ons moet baie deeglik
en ten diepste besef dat dit wat ons het aan God
behoort. Mag ons die Naam van God en die uitbreiding
van sy Koninkryk eer met die gee van ons dankoffers.
Mag ons ook sy Naam verheerlik deur ons
rentmeesterskap. Rina Horn

Redaksioneel
Kelkiewyners, toe die eerste Kelkiewyn op die
horison verskyn het, het die redaksie besluit om ons
tema vir 2008 ‘dankbaarheid’ te maak. Met die
landing van die eerste uitgawe het ons elke gelowige
se diensbaarheid as deel van sy dankbaarheid
teenoor God, bespreek. Hierin is ons opgeroep om
almal dienswerk te doen as ‘n deel van ons
dankbaarheid teenoor ons Here. Gelowiges is in
besonder opgeroep om aan almal goed te doen,
sodat die liefde van Christus hierdeur duidelik kan
skitter.

Met die Kelkiewyn se tweede vlug, word ons
geroep tot offervaardigheid. Die vraag wat
deurlopend uitbroei is: “Hoe dien ons werklik die
Here uit dankbaarheid met ons offergawes?” Geniet
elke eier wat hieroor gelê word en mag die roep
van die Kelkiewyn nie net by die een oor ingaan en
by die ander oor uitgaan nie, maar in jou hart
broeiplek kry en in jou lewe opvlieg!

In die volgende uitgawe het ons ‘n vooruitsig na
die belangrikste deel van ons dankbaarheidslewens,
en dit is gebed. Ons bid ook dan dat God ook hierdie
uitgawe sal seën soos die eerste een. Groete in
Christus.
Die Redaksie
Ds. Marthinus Snyman en Ds. Neil Prinsloo
Dina Adamson hpadamson@mweb.com.na
Tienie Duvenhage info@uitspanhunting.com
Die redaksie behou die reg om artikels te redigeer.

Hiermee wil ons ook graag ons dank uitspreek aan
Warwick Tarboton vir die gebruik van sy foto op die
voorblad van die Kelkiewyne. Gaan kyk gerus  na
nog pragtige fotos op sy webwerf by
www.warwicktarboton.co.za

Met watter gesindheid gee ek my dankoffer

Op die webwerwe

Die internet gee toegang tot baie inligting en kan tot
groot seën wees vir ons arbeid in die Koninkryk van
God. In die volgende spasie gaan die Kelkiewyn twee
webtuistes en ‘n ‘blog’ aan julle bekendstel. Alle inligting
hierop is gratis en kan jou beslis bystaan in die uitleef
van jou roeping.

www.enigstetroos.org – Deur Christus alleen
Die webtuiste is op die been gebring deur dr. AH
Bogaards, predikant van die Gereformeerde Kerk
Rooiwal. Dit is vol inligting, kan elkeen van ons baat
en het verskillende opsies wat ek hieronder bespreek.

Bybelstudies: 18 Bybelstudies oor spesifieke teksverse
en 5 volledige Bybelstudie-handleidings.

Teologiese artikels: Verskillende artikels en werke
van aktuele belang. O.a. ‘n volledige werkboek by die
Heidelbergse Kategismus.

Skakels: Skakels na 14 ander kerkverbande se
webtuistes, 5 Bybel programme en 14 Reformatories-
Teologiese tydskrifte van regoor die wêreld.

Bybelprogramme:
• Theophilos: Om die boeke in die biblioteke op hierdie

blad te kan lees en gebruik, het jy die Theophilos
program nodig. By die Theophilos skakel sal jy nog
meer Bybels, kommentare en onderwerpe kry om
af te laai. Volledige hulp om dit te doen word aan
die leser verskaf. (Die hoeveelheid boeke of stukke
beskikbaar by elke onderwerp word hieronder
aangedui.) Bybelstudies en Preke – 9;
Belydenisskrifte – 8; Kerkreg – 4; Al die
Gereformeerde formuliere; Die hele Psalmboek
(Berymings); Studiestukke – 10; Ander werke – 3;
Verskeie Engelse en Nederlandse boeke.

• E-Sword: Om die biblioteke op hierdie blad te kan
lees, benodig jy die e-Sword program. By die e-
Sword sal jy ook nog meer Bybels, kommentare en
onderwerpe kry om af te laai. Hier sal jy ook die
1933/1953 vertaling van die Afrikaanse Bybel vind.
Instruksies om die lêers in die biblioteke te installeer
word volledig gegee. Hierin is 25 Volledige
Gereformeerde boeke en preekbundels. Calvyn se
kommentare op die Bybelboeke word ook aangebied.

• Bibleworks: Uitstekend vir die leser wat die Bybelse
tale in diepte wil bestudeer en leer verstaan. Dis
veral goed vir persone wat reeds die tale bestudeer
het en daarvan gebruik wil maak in verklaring. 'n
Hele reeks vir BibleWorks kan vanaf hulle webwerf
afgelaai word.

Preke: 23 Preke van Ds. JP Coetzee en 11 preke van
Ds. GBS Pasch.

Gebruik internet ter bevordering van jou dienswerk

Psalmstudies: Hierin is ‘n artikel oor die 2001 Psalm-
omdigtings deur Dr. AH Bogaards, ‘n kenner van
Hebreeus. Die GKSA se 2003 sinodebesluit oor die
Psalm-omdigtings en die besware teen die omdigtings
word ook gegee. Verder is daar verskeie artikels oor
die Psalms, 8 oordenkings uit die Psalms en die
Psalmberymings en Skrifberymings in klank beskikbaar.

www.vglonline.net – Webtuiste van die Vereniging
vir Gereformeerde Lewenswandel
Die grondslag van die Vereniging vir Gereformeerde
Lewenswandel (VGL) is die Heilige Skrif en die drie
formuliere van eenheid wat in die GKSA bely word. Die
doel van die VGL is om die koninkryk van God op alle
lewensterreine te bevorder. Dit doen hulle onder andere
deur die beskikbaarstelling van aktuele en opbouende
artikels in hulle mondstuk, Waarheid en Dwaling. Die
VGL hou jaarliks byeenkomste waar voordragte oor 'n
aktuele onderwerp gelewer en bespreek word.

Al die uitgawes van Waarheid en Dwaling, sedert
November 2001, is elektronies beskikbaar. Daar is ook
‘n bladsy met skakels na ander webtuistes en onlangs
is ‘n besprekingsforum begin. Die forum kan besoek
word deur op die skakel bo aan die webbladsy te druk.
So kan die lesers op datum bly met al die nuwe inligting
wat op die VGL se webtuiste geplaas word.

www.proregno.blogspot.com – Laat u koninkryk
kom
Laat u koninkryk kom. Dit is: Regeer ons so deur u
Woord en Gees dat ons ons hoe langer hoe meer aan
U onderwerp. Bewaar u kerk en laat dit groei. Vernietig
die werke van die duiwel, elke mag wat teen U opstaan
en alle kwaadwillige planne wat teen u heilige Woord
bedink word, totdat die volkomenheid van u ryk kom,
waarin U alles in almal sal wees (Heidelbergse
Kategismus, Sondag 48).

Hierdie ‘blog’ is geskep deur Ds. Slabbert le Cornu
van die Gereformeerde Kerk Carltonville. Die Latynse
woord ‘Pro Regno’ beteken: ‘Vir die Koninkryk’. Die
doel van hierdie blog is om artikels beskikbaar te stel
oor verskillende onderwerpe ter bevordering van ons
dienswerk in die Koninkryk van God in Christus. Daar
is tans 17 aktuele Bybelgetroue atrikels om te lees.

Al die Kelkiewyners met internet kan by hierdie twee
webtuistes en blogspot goeie Bybelgetroue leesstof kry
en versprei. Ds. Neil Prinsloo

Skrop in die tuin

Die Here het die grond en planteryk
so ongelooflik wonderbaarlik geskep
en dit is onmoontlik vir ons
menseverstand om dit te begryp of
te dupliseer. ‘n Saadjie word op die
ou einde ‘n lieflike plant of boom!

Die grond is ‘n lewendige entiteit.
Grond bestaan uit organiese
(lewende) en anorganiese (nie-
lewende) komponente. Die
anorganiese komponente sluit in
water, lug, grond partikels en
chemiese nutriënte. Die organiese
komponent is die mikrobes, insekte,
erdwurms ens. Plante kan nie
funksioneer of groei in ‘n dooie grond
nie. Die bewaring van die grond is
essensieel om plante te laat groei,
wat weer kos vir mens en dier is.

Bewaring behels die
instandhouding van die anorganiese
EN organiese aspekte van die grond.
Mikrobes in die grond gee die grond
lewe om te verseker dat plante wel
daar kan groei. Die belangrikheid
van organiese materiaal, kompos,
dieremis en bewaring van die grond
sal in die volgende uitgawe bespreek
word.

Ons het die primêre makro
elemente in die vorige uitgawe
bespreek en kyk hierdie keer na die
sekondêre makro elemente naamlik
kalsium (Ca), magnesium (Mg) en
swael (S). Van hierdie drie nutriënte
is kalsium die element wat in die
grootste hoeveelhede deur die plant
gebruik word.

Kalsium help om die wande van
die plantsel te versterk. Dit kan
gesien word as ‘n gebou of muur
wat met bakstene en sement gebou
is. Die kalium (K) is die bakstene
van die gebou, wat dan die selle van
die plant is. Kalsium (Ca) is die
sement tussen die bakstene wat
verseker dat die gebou sterk is en
dus die plantselle bymekaar hou en
verstewig.

In die menslike liggaam werk
kalsium vir dieselfde doel en versterk
die bene van die mens, dus sal ‘n
gebrek aan kalsium (bv. melk
produkte) die bene verswak en lei
tot osteoporose.

Al die nutriënte wat plante
benodig, word deur die wortels
opgeneem en dan deur die res van
die plant vervoer. Die plant het ‘n
tipe suigaksie van onder af as gevolg
van transpirasie (vog wat deur die
blare aan die atmosfeer vrygestel
word) en dus word nutriënte wat in
water opgelos is in die plant
opgesuig.

Dis hoekom plante soveel
stadiger in die winter groei, want die
temperature is laer en minder water
en nutriënte word deur die plant
opgeneem. Kalsium tekorte in plante
wys gewoonlik op die rante en punte
van die blare en by die blom-ent van
vrugte. Die rede hiervoor is omdat
kalsium ‘n baie groot molekule is
wat stadig deur die plant beweeg.
Dus vat dit letterlik lank om by die
eindpunte van die plant uit te kom.

Kalsium tekorte word
geklassifiseer as ‘tipburn’, naamlik
die afsterf van die weefsel op die
punte van die blare en bloment-
verrotting op vrugte. Tamaties,
waatlemoen, spanspek en
soetrissies is baie geneig om gou
die tekorte op die vrugte te toon.
Blaarpunte en vrugente is die verste
pad wat die nutriënt moet beweeg,
dus kom die kalsium tekorte eerste
daar voor.

Enige toestand wat die
transpirasie van die plant gaan
verminder, naamlik bewolkte weer,
lae lig intensiteit, lae temperature,
ensovoorts, veroorsaak dat water
en nutriënte stadig deur die plant
beweeg. Die enigste manier om die
tekort op te hef is deur van ’n
kalsium-blaarvoeding gebruik te
maak. Die kalsium word dan direk
op die plek waar die behoefte is
neergesit en die blare neem dit gou
op en gee die nodige kalsium aan
die selle presies waar dit benodig
word.

In die algemeen word kalsium in
baie vorme aan plante in die grond
toegedien. Die mees algemene
beskikbare kalsium bevattende
produkte is gips (CaSO4), kalsitiese
kalk (CaCO3), dolomitiese kalk

(CaMgCO3), beenmeel (CaPO4)
en die water oplosbare vorm naamlik
kalsium nitraat (CaNO3).

Gips kan toegedien word op
alkaliese en brak gronde om die
kalsium inhoud te verhoog. ‘n Gips
toediening op brakgrond wat baie
hoë natrium (soute) bevat, sal help
om die natrium uit die grond te
verplaas en uit te loog.

Kalsitiese kalk kan toegedien
word op gronde wat kalsium tekorte
het en sal ook die pH van die grond
verhoog. Dus sal ‘n kalk toediening
op suurgrond help om die grond
minder suur te maak.

Gebruik die dolomitiese kalk
indien die kalsium EN magnesium
inhoud in die grond laag is en die
pH van die grond verhoog moet
word. Swael en magnesium word
daarnaas die meeste deur plante
gebruik. Beide help met fotosintese.
 Dit is die proses waartydens die
plant sonlig, water en
koolstofdioksied (CO2) gebruik om
voedsel te vervaardig wat as voeding
vir die plant dien.

Swael is belangrik om smaak aan
vrugte en groente te gee. Meeste
gronde bevat wel swael en
magnesium en is die toediening
daarvan gewoonlik nie nodig nie.
Die gebruik van gips sal help om die
swaelinhoud van die grond te
verhoog. Die gebruik van dolomitiese
kalk sal help om die magnesium
inhoud te verhoog. Swael tekorte
lyk dikwels dieselfde as stikstof
tekorte, naamlik die vergeling van
die ouer blare. Magnesium-tekorte
wys as geel kolle op die blare.

Dit dan die sekondêre elemente.
In die volgende uitgawe staan ons
stil by die belangrikheid van
organiese materiaal, kompos,
dieremis en bewaring van die grond.
Lekker tuin skrop... tot volgende
keer. Renette Adamson

Mg

S
Ca

N

P K

Blom-ent verrotting
Ca tekort

Medisyne vir die maag

Depressie is ‘n algemene siekte waaraan twintig persent
van die wêreldbevolking ly. Meeste van ons word direk
of indirek daardeur geraak, omdat ons iemand ken of
iemand is wat daaraan ly. Depressie verwoes baie
lewens, huisgesinne, huwelike en gemeenskappe. Dit
het ‘n geweldige impak op die samelewing. Moet egter
nie dink dit is nuut nie, want dit het al in die Bybelse
tyd voorgekom. Ons kry voorbeelde hiervan in die
Psalms. Psalms 69, 88 en 102 is Psalms van wanhoop
en in Psalm 46 druk Dawid depressie, wanhoop en ook
blydskap uit.

Wat is depressie dan?
Depressie is ‘n gemoedsversteuring wat verrykende
gevolge kan hê. Dit word ook melancholie genoem.
Persone ervaar dan ‘n verlies aan blydskap, ongegronde
aggressie, diepliggende skuldgevoelens, slaaploosheid,
bekommernis en verlies aan eetlus of ‘n oormatige
eetlus. Daar is endogene (psigiese) en eksogene
(fisiese) depressie en mono- en bipolêre depressie.

Endogene depressie is die mees algemene. Dit
ontwikkel as gevolg van ‘n wanbalans in chemiese
boodskappers van die brein. Eksogene depressie word
deur omgewingsfaktore veroorsaak. Bipolêre depressie
vorm weer ‘n deel van fases waar die pasiënt depressief
is of by tye manies of psigoties raak.

Neerdrukkende gevoelens word ervaar as gevolg
van omgewingsfaktore soos werks-, huweliks-,
finansiële- en sosiale probleme asook spanning. Sosiale
probleme is onder andere die verlies van ‘n geliefde,
dood, kanker, verlengde eensaamheid en afsondering.
Indien dit ly tot verminderde produktiwiteit of
nutteloosheid by die huis, die werk, in die huwelik en
gemeenskap en dit ‘n beduidende invloed op die persoon
se lewe het en vir ‘n langdurende periode voortgaan,
word depressie by so ‘n persoon gediagnoseer.

Almal van ons ervaar egter soms sulke gevoelens,
maar dit is gewoonlik van korte duur en beïnvloed nie
ons lewens so drasties nie. Daarom lei jy nie noodwendig
aan depressie as jy bloot van bogenoemde dinge beleef
nie.

Eksterne faktore veroorsaak soms ‘n wanbalans in
die brein en dit is hier waar medikasie gebruik word
saam met terapie om depressie te behandel. Dit is
belangrik om te onthou dat medisyne nie ‘n kitsoplossing
vir die probleem is nie.

Medisyne hou juis ook verskuilde gevare in wat
verslawing en afhanklikheid kan veroorsaak. In sommige
gevalle kan die gebruik van medikasie selfs tot selfmoord
ly. Behoorlike diagnose en goed beplande en volhoubare
behandeling, met ondersteuning van familie en vriende
kan depressie wel genees.

Suksesvolle behandeling verg goeie beplanning en
samewerking van die pasiënt, die terapeut en die familie.
Berading en die gebruik van antidepressante moet

nougeset en lank genoeg gebruik word om chroniese
depressie te voorkom. Soek mediese raad indien jy
vermoed dat jy of ‘n geliefde aan depressie ly.

Onthou ook dat sekere medisyne vir die behandeling
van bloeddruk probleme, maag probleme,
voorbehoedpille, kanker, ’n onder-aktiewe skildklier,
genetiese rumatiek, hoofbeserings, Parkinsons,
beroerte, pankreas, brein kanker en slaap apnee, tot
depressie kan aanleiding gee of dit vererger.

Verskeie positiewe optredes kan egter depressie
help verhoed. Stres verligting is baie noodsaaklik. Vermy
negatiewe gedagtes en dade. Begin positief leef deur
die volgnede te doen: Oefen, luister na musiek, speel
met ‘n vriend of troeteldier. Lag, skryf, verf, sosialiseer
en werk in die tuin. Doen Bybelstudie, bid en gaan kerk
toe. Probeer om situasies waarin jy negatief, alleen en
aggressief voel, te vermy. Vermy ook te veel spyse en
drank. Moet jouself nie oorgee aan die gebruik van
sigarette en dwelms nie. Vermy dit ten alle koste.

Daar is wel alternatiewe behandeling wat veilig,
maklik en goedkoop is. Vitamien B6, B12 en vitamien
C is baie goed vir breinfunksie-stimulasie, energie-
metabolisme en selvernuwing. Dit verbeter moegheid,
konsentrasie, motivering, premenstruele spanning,
migraine, veroudering en verlaag stres.

Foliensuur help breinoordragstowwe verhoog. St.
Johns Wort help jou ontspan. Gingko Biloba verbeter
bloedsirkulasie en geheue. Chamomille het ‘n
kalmerende effek en L-tyrosine is ‘n boustof vir chemiese
oordragstowwe soos adrenalien en serotonien in die
brein. Onthou ook dat  tekorte aan serotonien depressie
veroorsaak.

Gebruik salie in jou kos en veral in slaai. Eet Liquorice
en suurlemoen, want dit suiwer die lewer en verminder
neerslagtigheid. Versap kool en slaaiblare, wortels,
beet, seldery, komkommers, tamaties, knoffel en
aartappels. Verkoel dit en drink dan drie glase per dag.
Bad in roos en jasmynolie. Drink tee gemaak van geel
mosterdsaad, getrek in kookwater vir twee ure, met
heuning. Dit doen ook wonders.

Depressie het in baie gevalle ‘’n gees van
vreesagtigheid’ as wortel (2 Tim. 1:7). Onthou, hoe
meer Bybel hoe minder duiwel, hoe minder Bybel hoe
meer duiwel! Die Bybel vertel ook dat Moses, Jona,
Job en Petrus by tye wanhoop ervaar het. Jeremia het
selfs ‘n hele boek vol klaagliedere geskryf.

Elke gelowige wat in depressie verval, sal daardeur
kom en weer nuwe en blywende blydskap ervaar. Ons
het net geloof nodig, selfs al is dit net so groot soos ‘n
mosterdsaadjie. Onthou God is die bron van alle hoop.
“Mag God, die bron van alle hoop, julle deur julle geloof
met alle vreugde en vrede vervul, sodat julle hoop al
hoe sterker kan word deur die krag van die Heilige
Gees” (Rom. 15:13). Dr. Erich Kesslau

Depressie
oorsig, gevare en antwoorde



8

Die Media Maatstok

Geldgierigheid het ‘n nuwe plek van
bevrediging en kontaminasie gekry.
Kyk net, “Doen met ‘n miljoen”. Het
ons ‘n ‘deal’? Ja of nee? Hierdie is
Casper de Vries se kwinkslag om
die sondige drange om iets waarvoor
jy nie gewerk het nie, te kry of om
vinnig ryk te word, aan te wakker.

Geldgierigheid het ‘n geskiedenis
(Spr. 1:11-13 en Luk. 3:12,13). Die
God wat ons dien sê egter: “Want
die geldgierigheid is ’n wortel van
alle euwels; en omdat sommige dit
begeer, het hulle afgedwaal van die
geloof en hulleself met baie smarte
deurboor” (1 Tim. 6:10). Die motief
agter kitsrykdom is geldgierigheid,
of anders gestel, ‘n verkeerde
siening van geld en besittings. Asof
geld en besittings die manier is
waarop geluk en vreugde bekom
word. Geld word hiermee tot god
verhef en materialisme is die
lewenswyse waardeur hierdie afgod
vereer word.

Die sondige natuur van die mens
maak ons in mindere of meerdere
mate geneig tot materialisme. Ryk-
dom bly meestal aanloklik. Dit is juis
hierdie neiging wat deur “Doen met
‘n miljoen” uitgebuit word.

Die aanbieding van kitsrykdom
het heelwat slegte gevolge en lei
veral tot vervreemding van God. Dit
kan mense verlei om hulle vertroue
nie meer op God te stel nie, maar
al hoe meer hoop op die kans om
‘n wenner te wees. Dit word ‘n
lewenswyse. Dit kan selfs tot gevolg
hê dat mense nie meer ’n goeie dag
se werk wil insit om daarvoor
betaling te kry nie. Die blootstelling
wat die program aan dobbel gee,
kan die dobbelgees ook aanwakker.
Die armstes bestee reeds meer geld
aan dobbel, terwyl hulle steeds bly

hoop op die kitsrykdom wat
voorgehou word. Intussen sink hulle
en hulle afhanklikes al hoe dieper
die ellende in.

Die program se sonde is kort en
kragtig:  dobbelary. Hierby is ook
die probleem van dobbelverslawing.
Dit het in die jongste tyd so
toegeneem dat daar met die
goedkeuring van die Suid Afrikaanse
regering programme daargestel
word om mense uit die greep van
hulle verslawing te red. Ironies dat
die instansie wat die geleentheid vir
dobbel skep en mense aanmoedig
om daaraan deel te neem, moet keer
dat mense nie in hulle
dobbelwaansin verdrink nie.

Wat moet ’n gelowige hiermee
maak? Geldhonger, tesame met die
soeke na kitsrykdom en die dinge
wat daaruit voortkom, word
dwarsdeur die Bybel skerp
veroordeel. In die lig van die
aanloklikheid om vinnig ryk te word
is daar ‘n paar sake wat Christene
in gedagte moet hou. God alleen is
die wettige Eienaar van alles (Ps.
24:1). Ons is nie die eienaars van
dit wat ons het nie. God gee aan
ons van sy eiendom as besittings,
sodat ons bestuurders daaroor kan
wees. Ons het vrye beheer oor die
besittings wat Hy aan ons gegee
het. Maar dit is ‘n verantwoordelike
beheer en die beheer beteken dat
ons die besittings nie mag beheer
of vermeerder op ‘n manier wat met
sy wil in stryd is nie.

Is dobbel in stryd met God se
wil? Ja, want getroue arbeid is die
belangrikste manier waarop ons
volgens die wil van God ‘n inkomste
moet verkry. Lees gerus Genesis
2:15, Prediker 9:10 en Efesiërs 4:28
hieroor. Hoe wonderlik is dit dan nie

as die Here dit lekker maak om te
werk nie. Met dobbel gaan arbeid
verlore en word die verhouding van
geldverdienste en arbeid verbreek.
Net so is die verhouding tussen jou
gelewerde prestasie (jou raaiery) en
die onverdiende, buitensporige wins
geheel en al skeefgetrek. Jou wins
behoort altyd in verhouding met jou
produk of inset te wees.

Verder moet ons veral leer om
tevrede te wees met wat ons het.
Paulus skryf aan Timoteus: “Die
godsdiens is ‘n groot wins as iemand
tevrede is met wat hy het, want ons
het niks in die wêreld ingebring nie;
ons kan ook niks daaruit wegneem
nie” (1 Tim. 6:6,7; Fil. 4:11-13).

Aardse rykdom is nie ons belang-
rikste bate nie, maar ons rykdom is
by God (Luk. 12:16-21).

In 1 Timoteus 6:6-19 noem
Paulus vier dinge om ‘n oordrewe
begeerte om ryk te word, te
beoordeel.

1.  Wees tevrede met wat jy het,
veral as jy die basiese
lewensmiddele het.

2.  As jy vinnig wil ryk word, is dit
die stimulus vir allerlei ander
sondige begeertes.

3.  Wêreldse rykdom, sonder God,
is ‘n stuk onsekerheid.

4.  Egte sekerheid is om ryk te wees
in liefde en om ‘n erfgenaam van
die ewige lewe te wees.

Hou eerder op om “Doen met ‘n
miljoen” te kyk en spandeer die tyd
om vir jou kinders uit die Bybel te
lees. Dit sal jou verseker van God
se rykdom en liefde.

Ds. Neil Prinsloo

Jy wil die grootste moontlike bedrag wen! Kies die tas
waarin jy dink die miljoen rand is! Kans om te wen!
Gelukkige nommers! Ongelukkige nommers! Ek het ‘n gevoel! Die
tas is vuurwarm! Raai die boerpot! Lucky bucks geheime
nommer! Hierdie is jou uitdaging! Die wiel draai vir

Wen, wen, wen met: Doen met ‘n miljoen.

Die groot belofte van OPENBARING
V.E. d’Assonville sr.

In die boek Openbaring in die Bybel
is daar sewe saligsprekings (1:3;
14:13; 16:15; 19:9; 20:3; 22:7 en
ook vers 14). Vir hulle wat die laaste
boek in die heilige skrif lees, is die
eerste saligspreking uiters belangrik:
“Salig is hy wat die woorde van die
profesíe lees, en die wat dit hoor en
bewaar wat daarin geskrywe is, want
die tyd is naby” (Op. 1:3).

Saligsprekings en die beloftes
van tydelike en ewige geluk, kry ons
op baie plekke in die Skrif. Die
welgeluksalig van Psalm 1, omskryf
dit in sy volle omvang. Dit sluit ook
aan by die saligsprekings van Jesus
Christus in Mattheüs 5. Hierdie
besondere geluk en heerlikheid gee
die Here nie alleen vir mense wat
swaarkry in hierdie lewe op aarde
nie (vgl. die armes van gees in Matt.
5:3), maar dit is ook ‘n belofte vir die
hiernamaals. Hier in Openbaring 1:3
gaan dit oor ons (al is dit onder die
moeilikste omstandighede) wat
hierdie laaste Bybelboek lees en
hoor en bewaar.

Die boek Openbaring word op
vyf plekke deur homself duidelik as
‘n profesíe beskryf (1:3; 22:7, 10,
18, 19). Met ander woorde, dit is

enkel en alleen die woorde van God
en nie van ‘n mens nie. Hier is
absoluut geen plek vir die idees en
sienswyses van die mens nie. En
God se profesie gaan nie alleen oor
die toekoms nie, maar ook oor die
verlede en die hede.

Lees, hoor, en bewaar… . Om
hierdie boek te kan lees, is die
voorreg van die geletterdes en hulle
sal nie die verskoning kan hê dat
hulle dit nie kòn doen nie. Om hierdie
boek te kan hoor, is die voorreg van
die ongeletterdes en ook hulle het
geen verskoning as hulle nie
geluister het na die voorlesers nie,
waar dit ook al gebeur, by huise of
in die kerk of op die sendingveld of
op enige ander plek, selfs in ‘n tronk.
Om hierdie profesíe te bewaar,
beteken om dit altyd te onthou. Dit
is ons almal se taak.

Die feit is: Ons moet die boek
Openbaring ken, al verstaan ons dit
nie altyd nie. Ons moet dit so goed
ken dat as ons die dinge sien gebeur,
ons dit dan sal verstaan.

Hierdie boek is geskryf om ons
te help om die boek Openbaring te
verstaan en te ken.

Prys: N$90
Beskikbaar by:
Danaldij Boekhandel
Aletta Prinsloo,
Tel: 067-313943
epos: prinsloo@mweb.com.na

Leeslus

Vispotjie by see!
3 groot uie gebraai in botter of olie
1 kg Kabeljou of enige ander wit vis
2 bossies vars of 2 pakkies gevriesde geroomde

spinasie.
1 groot blik sampioene
250ml room
250ml wit wyn of vis aftreksel (Oom Jan sê wyn)
125 ml cheddar kaas
+/- 8 groot aartappels in skywe gesny

Sny die vis in groterige stukke. Pak die helfte van die
aartappels, helfte van die vis en die helfte van die uie
in die pot. Voeg daarna die ander aartappels, vis en
uie by en sit die spinasie en sampioene bo-op. Voeg
vis speserye,sout en peper na smaak by.

Nou die wyn!

Sit die deksel op en stowe 30-45 minute totdat die aartappels sag is. Gooi nou die room oor en sprinkel
gerasperde kaas oor. Sit die deksel terug en stowe vir nog 10-15 minute. Namib-Kus se kokke

Kelkiewyn kuikens

Die 10 plae van Egipte

Exodus 7 - 11

1
Die water word

verander in bloed
2

Die paddas

3
Muskiete

4
Steekvlieë

5
Pes onder die vee6

Swere

7
Hael

8
Sprinkane

9
Duisternis

10
Die dood van die eersgeborenes

Die Sandpatryse

Stap 1 – Kies ’n onderwerp
Die grootste kopseer is gewoonlik,
“Waaroor gaan ek die toespraak
hou?” Die tema wat jy kies moet die
moeite werd wees vir jou en jou
gehoor en moet beide intereseer.
Kies ‘n onderwerp waarvan jy kennis
dra anders sal die gehoor baie gou
agterkom dat jy ongemaklik is met
jou onderwerp. Waarin is jou gehoor
geinterseerd en waaroor sal hulle
meer wil leer? Wanneer jy klaar jou
onderwerp gekies het, vra jouself
dan af wat die doel van jou toespraak
is. Is dit om jou gehoor oor ’n
onderwerp in te lig, is dit om hulle
te oorreed of is dit ’n spesiale
geleentheid soos byvoorbeeld by ’n
troue waar jy mense moet vermaak.
Stap 2 – Analiseer jou gehoor
Wanneer jy ’n toespraak hou, onthou
dat die gehoor sentraal staan en
fokus op beide jou tema en jou
gehoor. Vra jouself af “Wie is hulle?
Waarvan weet hulle alreeds? Wat
se opinies, houdings en sienings het
hulle?” Vind ook uit hoe oud hulle is
en wat die persentasie mans en
vrouens is. Mans en vrouens het
verskillende sienswyses van
verskillende onderwerpe.
Stap 3 – Doen navoring
Doen navorsing oor jou onderwerp
om jouself geloofwaardig te maak.
Daar is verskeie middels om te
gebruik soos die internet, biblioteek,
CD’s, ensovoorts.
Stap 4 – Die kern en hoofafdelings
Die kern van jou boodskap is die
enkel boodskap wat jou gehoor moet
onthou. As jou toespraak se doel
was om hulle in te lig, dan moet hulle
dit deeglik verstaan. Byvoorbeeld:
“Bloed bestaan uit vier elemente”.
Of as dit was om te oorreed, wil jy
hê jou gehoor moet met jou
saamstem en daarop reageer. ’n
Voorbeeld is: “Ons moet bydra vir
die Quinton Steel Botes
kankerfonds.” Wanneer jou kern
geformuleer is, vorm dan die
hoofpunte van die toespraak.
Wanneer jy net mense wil leer of
inlig, vra die vrae “Wat?” en “Hoe?”.
Op ons genoemde voorbeeld, “Bloed
bestaan uit vier elemente”, sou die
logiese vraag wat jy jouself dan vra
is, “Wat is die vier elemente?” Die

antwoord op hierdie vraag sal dan
jou hoofraamwerk wees vir jou
toespraak. Byvoorbeeld: Kern -
“Bloed bestaan uit vier elemente”
(Wat is dit?) 1. Plasma; 2. Rooibloed
selle; 3. Witbloed selle; 4. Platelets
In ’n oorredings toespraak sal jou
gehoor meermale vra, “Waarom?
Sou jy sê, “Ons moet bydra vir die
Quinton Steel Botes kankerfonds”
sal hulle vra, “Waarom?” Die
antwoord op hierdie vraag sal dan
jou hoofafdelings uitmaak soos
byvoorbeeld: Kern - “Ons moet bydra
vir die Quinton Steel Botes
kankerfonds” (Waarom?) 1. Quinton
Steel Botes is eerlik; 2. Quinton Steel
Botes ken sy werk as afrigter; 3.
Quinton Steel Botes is betrokke by
verkeie sport organisasies.
Stap 5 – Ondersteun jou
hoofafdelings
Identifiseer materiaal ter
ondersteuning tot jou kern en
onderafdelings. As jy ’n
inligtingstoespraak hou, beteken dit
dat jy die verskillende punte moet
verduidelik, illustreer en definieer.
In ’n oorredings toespraak moet jy
bewyse lewer ter ondersteuning tot
jou toespraak. Jy moet kan bewys,
argumenteer, motiveer en jou
geloofwaardigheid bevestig sodat
hulle met jou saamstem.
Stap 6 – Organiseer jou inhoud
Stel ’n eenvoudige raamwerk van
jou onderwerp op. Dus moet jy dit
in logiese onderafdelings verdeel.
Byvoorbeeld:
1.  Hoof punt
A.  Onderafdeling vir punt 1
B.  Onderafdeling vir punt 1, ens.
Stap 7 – Skryf jou toespraak
Maak seker jou gehoor verstaan
alles wat jy sê. Gebruik eenvoudige
woorde en sinne en eerder
persoonlike en informele taal.
Konsidereer alle lede van jou
gehoor en neem almal se
gevoelens in ag.  Moet
nie jou toespraak
woord vir

woord uitskryf nie, omdat dit soos
‘n voordrag sal klink. Praat met jou
gehoor deur jou raamwerk te gebruik
(Stap 6).
Stap 8 – Slot, inleiding en
oorgange
Gebruik jou slot om die toespraak
op te som. Dus moet die hoofpunte
net kort en kragtig opgesom word.
Omdat jy eers moet weet wat jy gaan
sê, word die inleiding laaste beplan.
Jou inleiding moet onmiddelik die
gehoor se aandag trek. Wanneer jy
op die verhoog stap, trek jy alreeds
hulle aandag. Die kuns lê dan juis
daarin om hulle aandag te hou met
jou inleiding deur gebruik te maak
van interessante statistiek, ’n
interssante storie of ‘n standpunt
wat jy stel. Gebruik goeie oorgane
tussen sinne en paragrawe sodat
die verskillende dele mooi inmekaar
invloei.
Stap 9 - Oefen jou toespraak
Oefen jou toespraak ten minste vier
keer hardop voor die tyd. Kyk ook
na die lengte van jou toespraak vir
die gegewe tyd. Gebruik jou stem
en liggaamstaal om jou bodskap te
ondersteun. Lyk entoesiasties. Praat
direk met jou gehoor en hard genoeg
dat almal jou kan hoor en behou
deurentyd oogkontak. Oefen
moeilike termes sodat jy nie oor jou
woorde struikel nie. Die manier
waarop jy jou toespraak lewer,
versterk jou boodskap.

Gebruik nou hierdie stappe om ’n
uitmuntende toespraak te lewer!

‘n Stap vir stap opsomming na ‘n goeie toespraak.

Jy moet ’n toepraak voorberei vir ’n geleentheid en is angstig en onseker wat om te sê. Waaroor sal jy praat?
Hoe sal die inhoud van jou toespraak lyk? Hier is nege maklike stappe wat jou ‘n riglyn sal gee.

Hier skrop ons nes

In ons daaropvolgende
uitgawes word die ander
dorpe se kaarte ook
uitgebeeld soos met Outjo
en Otjiwarongo. Ons nooi
hiermee alle lidmate;
gelowiges; die op straat en
die wat ry en die wat bly uit
om ons eredienste te kom
bywoon. Ons sien uit daarna
om julle te ontvang.

Aranos

De Waal Straat 1
Aranos

Biermanskool

Plaas Urumube
Kamanjab Distrik

Vanaf die pad tussen Outjo
en Okaukuejo (C38) volg
die D2695 (wat ongeveer
55 km vanaf Outjo uitdraai),
vir ongeveer 98 km tot by
die kerkgebou. Vanaf die
pad tussen Outjo en
Kamanjab (C40) volg die
D2671 (wat ongeveer 30 km
voor Kamanjab uitdraai), vir
ongeveer 25 km tot by die
kerkgebou.

Namib-Kus

Nossob Straat 1267,
Hentiesbaai

Otjiwarongo

Hoek van Hospitaal- en
Ramblers Straat,

Otjiwarongo

Outjo

Hoek van Tuin- en
Totiusweg,

Outjo

Windhoek

Malcolm Spence Straat,
Olympia

Windhoek Gimnasium
Laerskool
Windhoek

Warmhartige Samaritaan

Advertensieborde

ABC Signs
Windhoek
Johan Horn

081 - 247 7514

Akkommodasie

KAI-OMS Akkommodasie
Outjo

Skoon, netjiese kamers
en selfhelp kombuis.
Ontbyt op versoek.

Beste pryse in die dorp.
Kontak: 067 - 313 597
Deon 081 - 346 3644
Jaenny 081 - 375 0152

Boeke, DVD’s en CD’s

Danaldij boekhandel
Aletta Prinsloo
(081) 376 6821

Bybel getroue leesstof,
preekbundels en
skoolboeke.
• Gehalte Afrikaanse en

Afrikaner geskiedenis-
boeke vir oud en jonk.

• Toeriste boeke en
Koffietafel boeke, o.a. oor
Namibië se skoonheid,
seisoene, inwoners,
plantegroei en diere.

• Verskeie plaaslik
vervaardigde cd’s en dvd’s.

Ontwerp jou eie Webwerf

Gebruik die Internet en
wêreldwye Web om jou
plaaslike besigheid uit te
brei. Jy kan selfs ’n aanlyn-
besigheid begin en so belê
in jou finansiële toekoms.
• Geen vooraf kennis van die

internet en html-taal
benodig nie.

• ’n Unieke stap-vir-stap
proses met aanlyn hulp

• Effektief, ongeag ’n gebrek
aan ervaring

As ek dit kon doen, kan jy
ook!
Vir meer inligting, kontak:
Tienie Duvenhage:
(063) 683094
info@uitspanhunting.com

Om hier te adverteer:
hpadamson@mweb.com.na

Erediens tye

Gemeente Oggend Aand
Aranos 9:00 & 11:30
Biermanskool 10:00
Namib-Kus 9:00
Otjiwarongo 9:00 18:00 (17:00 winter)
Outjo 9:30 18:00 (17:00 winter)
Windhoek 9:00 18:00 (17:00 winter)

